ልዕላውነት ኤርትራ ብደምን ኣዕጽምትን ስውኣታ ዝተነድቀ እዩ

ግርጭታትን ኣፈታትሑኡን

ኣብ ሰውራ እቲ ንመጀመርታ ምስ ተሰለፍካ እትምሃሮ ትምህርቲ ግርጭታትን ኣፈታትሖኦምን ዝብል  እዩ። ኣፈታትሓ ግርጭት ሰፊሕ ኣምር ዘለዎ ካብ ዝነኣሰ ክሳብ ዝዓበየ ንሂወት ወዲ ሰብ ዝድህስስ መስርሕ ናይ ሕብረተሰብኣዊ ምዕባሌ እዩ። እዚ ድማ፡

1- ኣብ ዝኾነ ውሽጣዊ ኣነባብራን ኣሰራርሓን ናይ ዝኾነ ስድራቤትን ኣብ ቁጠባውን ማሕበራውን ትካላትን ውዳቤታትን ኣብ ውሽጡ ዘጋንፉ ጸገማት
2- ኣብ ውሽጢ ሕብረተሰብ ዝርከቡ ሃይማኖታዊ፡ ዓሌታውን ባህላውን ፍልልያትን ግርጭታትን
3- ኣብ ውሽጢ መንግስታውን ዘይመንግስታውን ትካላት ዘለዉ ተወዳደርቲ ወይ ድማ ተቃወምቲ ዝኾኑ ፖለቲካዊ ውድባትን ሓይልታትን
4- ኣብ ውሽጢ ሃገርን ውዳቤታትን ዘጋንፉ ናይ ጾታን ማዕርነትን ሕቶታት
5- ምስ ናይ ወጻኢ ጸላእትኻ ዘጋንፈክ ጸገማት መፍትሒ
6- ብደረጃ ዞባን ዓለምን ዝህልዉ ምትፍናንን ምሕዝነትን ሽርክነትን ዝፍጠር ጎንጺ ንምህዳእ ዘገልግል ኣሰራርሓ ወ.ዘ.ተ ሰፊሕ ዝርዝራት ዝሓዘ ሓሳባትን ኣምርን እዩ።

ዝኾነ ግርጭት ብእዋኑ ጉቡእ መፍትሒ እንተዘይተጌርሉ ብዙሕ ክሳራ ኣውሪዱ ናብ ሓደገኛ ኩነታት ከምርሓካ ዝኽእል እዩ። ስለ'ዚ ንኹሉ ዝርኤ ግርጭታት ብኣጋኡ መፍትሒ ክትገብረሉ ዝሓሸ ኣማራጺ እዩ።

ኣብ ሓደ እዋን ዝተወሳሰቡ ካብ ሓደ ንላዕሊ ግርጭታት ከጋጥሙ ይኽእሉ እዮም። ነዞም ዘጋጥሙ ግርጭታት ከከም ኩነታቱ ብደረጃታት ክንሰርዖምን መፍትሒ ከነናድየሉን ኣየናይ ቅድም ክፍታሕ ኣለዎ ኣየናይ ዲሒሩ ክፍታሕን መሰረት ክንገብረሉ ኣሎና። ንኹሉ ዘጋጠመ ግርጭታት ኣብ ሓደ እዋን ብሓደ ክትፈትሖ ምፍታን ንሓይልኻ ዘዳኽምን ዝበታትን እዩ ዝኸውን።

ግርጭት ጉቡእ መፍትሒ ክግበረሉ እንከሎ መሰረትን ደራኺ ምዕባለን እዩ። ብኣንጻሩ ግርጭት ጉቡእ መፍትሒ እንተዘይተጌርሉ ናብ ጥፍኣትን ዕንወትን እዩ ዘምርሓካ። መሰረት መፍትሒ ግርጭታት ልዝብን ምርድዳእን እዩ። ኣብ ገለ ገለ ኩነታት ግን ሓይሊ ወይ ድማ ጎንጺ መፍትሒ ግርጭት ክኸውን ይኻል እዩ። ናይ'ዚ ቡሩህ ኣብነት ህዝቢ ኤርትራ ነጻነቱ ብሰላማዊ መንገዲ ክረክብ ሓቲቱ ብጸላእቱ ጉጉይ ኣፈታትሓ  ግርጭት ሓይሊ ስለዝተጠቅሙ ህዝቢ ኤርትራ'ውን ሓይሉን ሓድነቱን ኣዋሃሂዱ ብሓይሊ ንጸላእቱ ሲዒሩ ነጻነቱ ተጎናጺፉ።

ኣፈታትሓ ግርጭት ኣብ ሰውራ ኤርትራ 

ግርጭታት ብዝህልዎም ታሪኻዊ ሓላፍነትን ኣድላይነትን ቀዳማውን ካላኣውን ግርጭታታት ተባሂሎም ይምደቡ። ኣብ ግዜ ቃልሲ ቀዳማይ ግርጭት ኣብ ሞንጎ ሰውራ ኤርትራ ወይ ድማ ህዝቢ ኤርትራን ባዕዳዊ መግዛእትን ዝነበረ እዩ። መፍትሒ ናይዚ ኣብ መጀመርታ ሰላማውን ዲፕሎማስያውን ቃልሲ እዩ ነይሩ። ቀጺሉ ግን መግዛእትን ዓለማዊ ውዲትን  ነዚ ሰላማዊ ፍታሕ ክቅበልዎ ስለዘይመረጹን ብእንጻሩ ብሓይልን ብግፍዕን መንነት ህዝቢ ኤርትራ ከጥፍኡ ስለዝጀመሩ፡ ህዝቢ ኤርትራ ብረታዊ ቃልሲ ብመሪሕነት ስውእ ሓምድ ኢድሪስ ዓወተ ብሓደ መስከረም 1961 ተጋድሎ ሓርነት ኤርትራ ዝብል ውድብ ተመስሪቱ ንጸላእቱ ካብ መሬቱ ንምውጻእ ብረታዊ ቃልሲ ተጀሚሩ። እቲ ቃልሲ ንሳላሳ ዓመታት ብደማዊ ኩናት ድሕሪ ምክያዱ ብ24 ግንቦት 1991 ብመሪሕነት ህዝባዊ ግንባር ሓርነት ኤርትራ ብዓወት ህዝቢ ኤርትራ ተዛዚሙ።

ካልኣዊ ግርጭታት ድማ እቲ ኣብ ሞንጎ ህዝቢ ኤርትራ ዝርኤ ግርጭታት ስለዝኾነ ካልኣዊ ኮይኑ ብሰላማዊ መንገዲ ጥራሕ ክፍታሕ ዝግብኦ ዝነበረ እዩ። ንኣብነት ኣብ ግዜ ቃልሲ ኣብ ውሽጢ ተጋደልቲ ዝርኣዩ ዝነበሩ ጌጋታትን ግርጭታትን ብነቀፌታን ርእሰ ነቐፌታን ይፍትሑ ነይሮም። ነቀፌታን ርእሰ ነቐፌታን ግርጭታት ከይተባልሑን ጉድለታት ዓብዮም ኣብ ሓደገኛ ደረጃ ከይበጽሑን ንጌጋታት ኣሪሞም ተጋዳላይ ብስጥመት ንክኸይድ ዝሕግዝ ዝነበረ ዲሲፕሊናዊ መስርሕ እዩ።

ካልእ ኣብ ሞንጎ ህዝቢ ነናሓድሕዱ፡ ዓድታትን ቀቢላታትን ኣብ ግዜ መግዛእቲ ኣብ ብዙሕ ቦታታት ብጎነጽን ረጽምን ዝፍትሑ ዝነበሩ ኣብ ግዜ ቃልሲ ብልዝብን ምርድዳእን ከምዝፍትሑ ይግበር ነይሩ። ድሕሪ ነጻነት ድማ ብሓያል መልክዑ ቀጺሉ ልዕሊ 60 ዓመታት ዝገበሩ ግርጭታት ብሰላምን ምርድዳእን ከምዝፍትሑ ተጌሮም።

ድሕሪ መስዋእቲ ኢድሪስ ዓወተ ኣብ ውሽጢ ሰውራ ኤርትራ ዘየድሊ ናይ ዓሌትን ቀቢላን ምፍልላያት ይርኤ ነይሩ። ኣብ መወዳእታ ድማ ተ.ሓ.ኤ ኣብ ክልተ ውድባት ተመቂላ ብሰንኪ ጉጉይ ኣተኣላልያ ግርጭት ሓቢርካ ንጸላኢኻ ኣብ ክንዲ ምምካት ኩናት ሓድሕድ ተኣዊጁ እቲ ካላኣዊ ግርጭት ኣብ ቀዳማዊ ግርጭት ተቀይሩ ዘየድሊ መስዋእቲ ተኸፊሉ።

ኣብ ታሪኽ ቃልሲ ህዝቢ ኤርትራ ባዕዳውያን  ብፍላይ ድማ ኣብ ግዜ መግዛእቲ እንግሊዝ ህዝቢ ሓቢሩ ንነጻነቱ ከይሓትት ኣብ ሞንጉኡ ናይ ሃይማኖትን ዓሌትን ምፍልላይ ንክህሉ ብዙሕ ጻዕሪ እካ እንተገበሩ እቶም ለባማት ኣቦታትና ኩሉ ፍልልያቶም ንድሕሪት ገዲፎም ሓንቲ ኤርትራ እትብል ጭርሖ ብምልዓል ምእንቲ ነጻነቶም ተጋዲሎም እዮም።

ሕቶ ምሕዝነትን ምትሕብባርን

ኣብ ዝኾነ ቃልሲ ሕቶ ምሕዝነትን ምትሕብባርን ኣገዳሲ ስትራተጂካዊ ሜላ እዩ። ንጹር ሕቶ ምሕዝነት ዘይክተል ናብ ጉጉይ ኣፈታትሓ ግርጭት እዩ ዘምርሕ። ስለ'ዚ ፈታዊኻን ጸላኢኻን ምልላይን ግዝያውን ነባራውን ረብሓታት ኣለሊኻ ምቕማጥ መንገዲ ዓወት እዩ።

ከምቲ ኩሉ ግዜ ዝብሃል ናይ ኩሉ ግዜ ጸላእን ናይ ኩሉ ግዜ ፈታውን የለን። እዛ ዓለም ብበዓይነቶም ረብሓታት ዝተኣሳሰረት እያ። ስለ'ዚ ዝኾነ ጉጅለ፡ ውድብ፡ ሃገር ስትራተጂካዊ ረብሖኦም ብምልላይ ጭቡጥ መድረኽን ክውንነትን ዝጠልቦ ምሕዝነት ክገብሩ ይግባእ።

ኣብ ሓደ እዋን ምስ ሓደ ቀዳማይ ደረጃ ዝሓዘ ግርጭት ዝነበረካ ጸላኢ ብግዜን ኩነታትን ንክልቴኻ ክጸልዉ ዝኽእሉ ጉዳያት ናብ ቀዳማይ ደረጃ ማሓዙት ክቕየር ይኽእል እዩ። ብኣንጻሩ ድማ ብቐዳማይ ደረጃ ዝነበረ ምሕዝነት ናብ ቀዳማይ ጸላኢ ክቕየር ይኽእል እዩ።

ምሕዝነት ወይ ምትሕብባር ኣብ ሞንጎ ካብ ክልተ ንላዕሊ ዝኾኑ ንግዳዊ ትካላ፡ ፖለቲካዊ ውድባትን ሃገራትን ንሓባራዊ ረብሓ ዘገልግል ስምምዕ እዩ። እቲ ዝግበር ስምምዓት ንውሽጣዊ ነጻነት ናይ ነፍሲ ወከፍ ተዛማዲ ወይ ተዋዓዓሊ ኣካል ብዘይ ትንክፍ ኣገባብ እዩ ክትግበር ዘለዎ። ምሕዝነት በቲ ክብጻሕ ዝድለ ዕላማታት ሜላውን ስትራተጂካውን ተባሂሎም ክግለጹ ይኻሉ እዮም። በዚ መሰረት እቶም እስትራተጂካውያን ምሕዝነታት ናብ ሙሉእ ውህደትን ሓድነትን ከምርሑ ይኽእሉ እዮም። ብኣንጻሩ ድማ እቲ ሜላዊ ምሕዝነት ከይዱ ከይዱ እቶም ስምምዓት ፈሪሶም ናብ ፍጹም ምውድዳርን ጎነጽን ይበጽሕ እዩ። ኣብዚ እቲ ወሳኒ ጉዳይ ንግርጭታት ናብ ናይ ሓባር ረብሓ ንኽኾኑ ምስ እንጥቀመሎም ካብ ኩሉ ክሳራታትን ጎነጽታትን ክትድሕን ትኽእል።
ኣብ ታሪኽ ህዝቢ ኤርትራ ኣብ ኣርባዓታት ኣብ ሞንጎ ዝተፈላለየ ዝምባሌታትን ፕሮግራምን ዝነበረን ግን ኣብ ነጻነት ኤርትራ ዝኣምና ብስም "ቀጽሪ ነጻነ" ዝፍለጥ ምሕዝነትን ምትእኽኻብን ምንባሩ ካብ ታሪኽ ክንግንዘብ ንኽእል። ቀጺሉ'ውን ኣብ ተ.ሓ.ኤ ብዝተፈትረ ምፍንጫላት ኣብ ሞንጎ ዝተፈላለያ ጉጅለታት ሓደ ሓደ ግዜ ምትፍናን ኣብ ካልእ ግዜ ድማ ምቅርራብ፡ ኣብ ገለ እውን ጎነጽን ኩናትን ኣብ ገለ  እዋን ድማ ናይ ገለ ገለ ጉጅለታት ጥምረትን ሓድነትን ተራእዩ እዩ።

ከም ኣብነት ክኾነና እቲ ናይ መጀመርታ ኣብ ግዜ ብረታዊ ቃልሲ ናይ ጎነጽን ምፍልላይን ዝተራእየሉ ኣብ ዘመነ ክፍልታት እዩ። ኤርትራ ኣብ ክፍልታት ተመቃቂላ ነፍሲ-ወከፍ ክፍሊ ድማ ናታ ዓሌት ብምጥርናፍን ብምዕጣቕን ኣብ ውሱን ከባቢ ኮንካ ምቅላስ ምስቲ ካልእ ክፍሊ ኮንካ ብሓባር ንጸላኢ ዘይምምካትን ምትሕብባርን ዝተራእየሉ እዋን እዩ።

ቀጺሉ ድማ ንተ.ሓ.ኤ ኣብ ሓደ ንምጥርናፍ ብገለ ውፉያት ተጋደልቲ ዋላ'ካ ጻዕሪ እንተተኻየደ ብተደጋጋሚ በቲ ዝነበረ መሪሕነት ዝርኤ ዝነበረ ጌጋታትን ዕንቕፋትን ኣርባዕተ ጉጅለታት ማለት ሰልፊ ነጻነት፡ ህዝባዊ ሓይልታት ቀዳማይን ካልእይን ዑበላውያንን ካብ ተ.ሓ.ኤ ተፈልዮም። ንነዊሕ ከይጸንሑ እዞም ኣርባዕተ ጉጅለታት ኣብ መጀመርታ ብስሙር ግንባር ጸኒሖም ድማ ውህደት ብምግባር ኣብ ሓንቲ ውድብ ህዝባዊ ሓይልትት ሓርነት ኤርትራ ተጠርኒፎም። ኣብ ሜዳ ኤርትራ ብዕሊ ክልተ ዓበይቲ ውድባት ማለት ተ.ሓ.ኤን ህ.ሓ.ሓ.ኤን ክህልዋ ግድነት ኮነ።

እዘን ክልተ ውድባት ንነጻነት ኤርትራ ክቃለሳ ዝተበገሳ ብሰንኪ ጉጉይ ኣተኣላልያ ንእስታት ኣርባዕተ ዓመታት ኣብ ሞንጎኣን ከቢድ ኩናት ሓድሕድ ተኻይዱ። ኣብ መወዳእትኡ ኣብ መወዳእታ 1974 ብጻዕሪ ኣብ ክልቲኡ ዝነበሩ ተጋደልትን ህዝብን እቲ ኩናት ጠጠው ኢሉ። እቲ ኩናት ጠጠው ኢሉ ውሱን ምትሕግጋዛት እንተነበረ ጸኒሑ ግን ሓሓሊፉ ኩናት ሕድሕድ ይርኤ ነይሩ። ቀጺሉ ድማ ኣብ መወዳእታ 1980 ዳርጋ ኣብ መላእ ኤርትራ እቲ ኩናት ሓድሕድ ቀጺሉ፡ ብሳዕቤን ናይ'ዚ ድማ ተ.ሓ.ኤ ጨሪሳ ካብ ሜዳ ኤርትራ ወጺኣ።

ተ.ሓ.ኤ ናብ ሱዳን ምስ ኣተወት ኣብ ውሽጣ ብዝነበረ ግርጭታት ተባሊዑ ተቶኺሱ ናብ ብዙሓት ጉጅለታት ድማ ተፈናጪላ። ብዙሓት ተጋደልቲ ተ.ሓ.ኤ ድማ ነቲ ቃልሲ ገዲፎም ገለ ኣብ ሱዳን ገለ ድማ ኣብ ማእከላይ ምብራቕን ኤሮጳን ሰሜን ኣሜሪካን ፋሕ ኢሎም ተሰዱ። 

ሓደ ዝዓበየ ጉጅለ ናይ ተ.ሓ.ኤ ኣብ መሬት ሱዳን ኮይኖም ዝተጠራነፉ ተጋደልቲ ብሳግም ዝፍለጡ ምስ ህዝባዊ ግንባር ሓርነት ኤርትራ ኣብ ሱሙር ግንባር ተሰማሚዖም ናብ ሜዳ ኤርትራ ተመሊሶም ቃልሶም ቀጺሎም። ቀጺሉ ድማ ብናይ ሓባር ተሞክሮ ምስ ህዝባዊ ግንባር ኣብ ካልኣይ ውድባዊ ጉባኤን ሓድነትን ብ1987 ሓቢሮም። እዚ ኣብ ታሪኽ ኤርትራ ንመበል ሳልሳይ ግዜ ዝተኻየደ ሓድነት ዱልዱል መሰረት ንቀጻልነት ሰውራ ኤርትራ ዝሓገዘ ብሉጽ ኣፈታትሓ ግርጭት እዩ።

ቃልሲ ህዝቢ ኤርትራ ኣንጻር መግዛእታዊ ስርዓታት ኢትዮጵያ እዩ ነይሩ። ሰውራ ኤርትራ ህዝቢ ኢትዮጵያ ኣብ ልዕሊኡ ዓመጽን በደልን ብሄራዊ ወጽዓን ከምዘለዎ ብመትከል እዩ ዝኣምነሉ ነይሩ። ስለ'ዚ ነዚ ብምዕራባውያንን ምብራቃውያንን ሃጸያውያን ሃገራት ዘይተኣደነ ሓገዝ ዝነበሮ ጸላኢ ምቅላስ ኣድማዒ ከምዘይነበረ ሰውራ ኤርትራ ኣቀዲሙ ተገንዚብዎ እዩ። ስለ'ዚ ምስ ውጹዓት ኢትዮጵያን ብሓባር ምቅላስ ከም እስትራተጂካዊ ሜላ እዩ ኣሚኑሉ ተበጊሱ።  በዚ መሰረት እቶም ንመጀመርታ ብሰውራ ኤርትራ ተጸልዮም ቃልሲ ዝጀመሩ ተጋድሎ ሓርነት ትግራይን ህዝባዊ ሓርነት ትግራይን ኢድዩን ኢፒኣርፕን ካልኦት ብሄራውን ደሞክራስያውን ምንቅስቃሳትን ኣብ'ቲ ቃልሲ እንዳተጸምበራ መጺኤን።

ህዝባዊ ሓርነት ትግራይ ዲሒሩ ስሙ  ናብ ህዝባዊ ወያነ ዝቀየረ ብግስ ከይበለ ኣብ ትግራይን ኢትዮጵያን ዝነበራ ውድባት ኣብ ምቕንጻል እዩ ኣትዩ። ንትግራይ ንክብሕታ ድማ መጀመርታ ንተጋድሎ ሓርነት ትግራይን ኢዲዩን ናይ ስምረት ኣኼባ ብምዕዳም ቀንጺልወን፡ ቀጺሉ ምስ ኢፒኣርፒ ኩናት ብምኽፋት ካብ መሬት ኢትዮጵያ ከም ዝወጹ ጌርዎም። ነዊሕ ከይጸንሐ ድማ ኣብ ሜዳ ኤርትራ ኣብ ላዕላይ ጋሽ ብምእታው ምስ ተ.ሓ.ኤ ኣብ ከቢድ ኩናት ኣትዮም ብምእታው ንምብትታና ዓቢ ግደ ተጻዊቶም።

ብሓፈሻኡ ሰውራ ኤርትራ ብፍላይ ድማ ህዝባዊ ግንባር ዝምድናን ናይ ምሕዝነት ሕቶን ከም እስትራተጂካዊ ናይ ሓባር ዕላማ ኣሚኑ እዩ ዝኸይድ ነይሩ። እዚ ድማ ኣንጻር ናይ ሓባር ጸላኢ ብሓባር ኮንካ ምስራሕን ምትሕግጋዝን እዩ ነይሩ። ወያነ ብኣጋኡ ማንታ ልቢ ሒዞም እዮም ተበጊሶም። እዚ ድማ ሓይሊ ክስምዖም እንከሎ ንምሕዝነትን ምትሕግጋዝን ይነጽጉ፡ ክደኽሙ እንከለዉ ድማ ፈተውትን ተሓለቕትን ነጻነት ኤርትራ ኮይኖም ይቀርቡ ነይሮም። ብዝኾነ ኣብ ናይ መወዳእታ ወሳኒ መድረኽ ህዝባዊ ግንባርን ህዝባዊ ወያነ ትግራይን ክልቲኦም ውድባት ሓያል ምሕዝነትን ምትሕግጋዝን ስለዝገበሩ ንጸላኢኦም ክስዕርዎ ብዙሕ ሓጊዝዎም እዩ።

ኣቦታና ክምስሉ እንከለዉ መሲልካ እንታይ ኣምጺእካ ይብሉ። እዚ ኣብ ላዕሊ ዝጠቀስክዎ ኣፈታትሓ ግርጭትን ምሕዝነትን ምትሕግጋዝን ኣብ ኤርትራውያን ነንሕድሕድና፡ ኣብ ሞንጎናን ኣብ ሞንጎ ናይ ኢትዮጵያ ውድባትን ክሳብ ክንደይ ኣገዳሲ ምንባሩን ኣብኡ ዝነበረ ጉድለትን ጹቡቅ ነገርን ንመጻኢ እንታይ ክምህረና ከምዝኽእል ኣንፈት ንምሃብ እዩ። እዚ ሕጂ ተጀሚሩ ዘሎ ናይ ጽምዶ ጉዕዞ ካብዚ ዘይፍለን ካብ ውልቃዊ ምንቅስቃስ ወጺኡ ትካላዊ ምግባሩ ኣገዳሲ እዩ።

ናይ ራዕዲ ፕሮፖጋናዳ (ስነ-ኣእምራዊ ኩናት)

ኣብ 1998 እቲ ኣብ ኢትዮጵያ ኣብ ስልጣን ዝነበረ ስርዓት ወያነ ነቲ ብሰውራ ኤርትራ ዝተገብረሉ ሓገዝን ምትሕግጋዝን ብምኽሓድ ህላዌ ኤርትራ ንምጥፋእ ዘይማሃዞ ውዲት ኣይነበረን። ኩናት ወሊዑ ክዕወተሉ ስለዘይከኣለ ምስ ምምሕዳር መንግስቲ ኣሜሪካ ብምምሽጣር ዘይተኣደኑ ናይ ሓሶት ክስታት ብምቕራብ ኤርትራ ብቑጠባ ተዳኺማ ክትርኽመሽ ኣብ ልዕሊኣ እገዳ ጌሮም፡ ህዝባ ድማ ተበታቲኑ ንኽነብር ዘይፋሓርዎ ውዲት ኣይነበረን። እንተኾነ ግን ብሳላ ጽንዓት ህዝብን ሰራዊትን ኤርትራን ብልሒ መሪሕነትናን ምስ ህዝብን ተቃለስትን ኢትዮጵያውያንን ብሓባር ኮይኖም ነዚ ስርዓት ካብ ስልጣኑ ሚሕዮም ኣብ ናይ ታሪኽ ጋሓፍ ደርብየሞ ኣለዉ።

ወያነ ካብ ስልጣን ምስ ተኣልየ እቲ ብቀዳማይ ሚንስተር ኣብይ ኣሕመድ ዝምራሕ መንግስቲ ምስ ኤርትራ ብሓባር ክሰርሕን ናይ ኣልጀሪስ ስምምዕ ከተግብር ድልው ምኻኑ ምስ ገለጸ መንግስቲ ኤርትራ ብዘይ ጥርጥር ነዚ ናይ ሰላም ጻዊዒት ምቕባሉ ኣዝዩ ታሪኻዊ ፍጻሜ እዩ ነይሩ።

ብመሰረት ዝተበጽሐ  ስምምዓት ኣብ ሞንጎ ኤርትራን ኢትዮጵያን ርኡይ ናይ ምሕዝነትን ምትሕግጋዝን ይካየድ ነይሩ። ከምቲ ምስ ውድብ ወያነ ንደርጊ ንምስዓር ብሓባር ሰሪሕና ዝተዓወትናሉ እንደገና ምስ መንግስቲ ዶክተር ኣብይ ናይ ምሕዝነትን ምትሕግጋዝን ተሰሪሑሉ ነቲ ኣብ ልዕሊ ህዝቢ ኤርትራን ኢትዮጵያን ስግኣት ኮይኑ ዝነበረ ሓይሊ ከምዝመክን ተጌሩ። ኣብቲ እዋን ንህዝቢ ኤርትራ ንምርዓድ ዝንዛሕ ዝነበረ ስነ-ኣእሙራዊ ኩናት "ኤርትራ ናብ ኢትዮጵያ ተሸይጣ እያ"፡ "ኤርትራ ምስ ኢትዮጵያ ብፈደረሽን ህትሓብር እያ" ዝብሉ ጭብጢ ዘይብሎም ናይ ሓሶትን ምድንጋርን ወረታት ኣብ ዕዳጋ ተዘርጊሖም ነይሮም።

ነዚ ናይ ዕዳጋን ናይ ሓሶት ወረ ዘርጋሕቲ ተረፍመረፍ ወያነን ተሓባበርቶም ከዳዓት ኤርትራውያንን እዮም። ኤርትራ ብመስዋእቲ ደቃ ዝመጸት ሃገር ስለዝኾነት ልዕላውነታ ብማንም ክድፈር ዝኾነ ኤርትራዊ ዝቕበሎ ኣይኮነን። ከም'ቲ ሓርበኛ ኣቦና ኣቶ ወልድኣብ ወልደማርያም ዝበልዎ "ነዛ ዘውዲ ዝትንክፍ ወይልኡ" እዩ። እቲ ትማሊ ህይወቱን ፍልጠቱን ንእስነቱን ከፊሉ ነዛ ሃገር ዘምጽኤ ተጋዳላይን ህዝብን ሕጂ ንኢትዮጵያ ሃገሩ ኣሕሊፉ ክህባ ዘበት እዩ። ኤርትራ ዋንነት ህዝባ እምበር ዋንነት ውልቀሰባት ኣይኮነትን። 

መንግስቲ ኤርትራ ልዕላውነት ኤርትራ ከይድፈር ሓይልታት ምክልኻል ኤርትራ ማለት ሓይሊ ምድርን ባሕርን ኣየርን ብዘመናዊ ዕጥቕን ትምህርትን ብምሃብ እዛ ሃገር ከይትድፈር ጸኒዑ ይሰርሕ ኣሎ። እቶም ኤርትራ ተሸይጣ እንዳበሉ ዝዝሙሩ ድማ ናይ ምክልኻል ዓቕምና ከይሕይል ሳዋ ይትረፍ፡ ሳዋ ማዓስከር ባርነት እዩ፡ መንእሰይ ዓድኻ ገዲፍካ ተሰደድ እንዳበሉ ንኤርትራ ንጸላእታ ከረክቡ ዝጽዕሩ ዘለዉ እዮም። ስለዚ ሃገር መን ይሸይጥ መን ይሕልዋ ብግብሪ ንርኣዮ።

ዝኾነ ሰብ ብፍላይ እቶም ጥሩፋት ኢትዮጵያውያን ኣብ ኣፎም ዝመጾም ክዛረቡ መሰሎም እዩ። ንሳቶም ስለዝተዛረቡ ግን ኩሉ ዝበልዎ ክኸውን ግን ሕልሚ እዩ። ልዕሊ ሚእቲ ሚልዮን ህዝቢ ዘለዋ ሃገር ኣማኢት ሰባት እንተተዛረቡ እንታይ ከፍርዩ ይኽእሉ? እቶም ከምዚ ሓሳብ ዝነበሮም ትማሊ ኣብ ሳሕል ቀቢርናዮም ስለዝመጻእና ሕጂ እዋን ደጊምና ክንቀብሮም ኣየጸግመናን እዩ፡ ጥራሕ ሸጥ መዓንጣ።

እዛ ሃገር ብጽንዓትን መስዋእትን ደቃ ዝመጸት እያ። ዝዓበየ ውሕስነት ልዕላውነትና ሓድነትናን ጽንዓትናን እዩ። ክሳብ ብስጥመት ንሃገርና እንከላኸለላ ዋላ ሓደ ክስዕረናን ከንበርክኸናን ዝኽእል ሓይሊ የሎን። ኩሉ ግዜ ኣብ ግምት ከነእትዎ ዘለና ምስ ኣብ ከባቢና ዘለዉ ልዕላውነትና ዘኽብሩን ንዓና ዝመስሉ ሓይልታት ዝምድናን ምትሕግጋዝን ክንገብር መሰልናን ንረብሓናን እዩ። ህዝቢ ድማ ብናይ ቤላ በለው ወረ ክስንብድን ክርዕድን የብሉን። ኣብ ጉዕዞና ጸላእትና እነውሕደሉ። ፈተውቲ እነብዝሓሉን ምሕዝነት እናደልደልና ንዝመጹ ፈተናታት ክንብድሆም ይግብኣና። ዝዓበየ እምነትና ድማ ኣብ ህዝብናን መንግስትናን ክኸውን ኣለዎ።

ዓወት ንሓፋሽ!!

ግርማይ የማነ
ርያድ       
21/04/2021 ዝተማሓየሸ 29/01/2026
